
2025PLEN0005 

2025EKO MAIATZAREN 27AN EGINDAKO 
OHIKO UDALBATZAREN BILKURAKO AKTA 

 
BERTARATUAK 

 
Alkate-Lehendakaria 

 
Gorka Murua Macuso 

 
Zinegotziak 

 
BERTARATUAK 

Olaia Nieto Legarra 
Mikel Iturbe Saizar 

Idoia Garayalde Goicoechea 
Noelia Lataburu Ortiz 

Ioritz Lazcano Aranalde 
Gorka Sagarna Larrañaga 

Ana Jesus Leunda Gurrutxaga 
Begoña Tolosa Mendia 

 
   
 
 

 
Idazkaria: Irantzu Arrizabalaga Gainza. 
 
Arratsaldeko 19:00etan batzarrari hasiera eman zaio. 
 
Iruran, 2025eko maiatzaren 27an arratsaldeko 19:00etan, Udaletxeko Pleno Aretoan, 
Irurako Udaleko OHIKO Udalbatza Plenoa egiteko goian adierazten direnak lehen deialdian 
bildu dira. 
 
Bilera, publikoari irekia izango da, eta edozein herritarrek bere eskura izango ditu bileraren 
akta eta audio grabazio argitaratu ondoren eskuratzeko. 
 
Bertaratuak bezala goian agertzen diren zinegotziak batzarkide direlarik, Gorka Murua 
Macuso izan da Batzarburua. 
 
Udalbatza audio sistema bidez grabatua izan da, grabaziotik ateratako fitxategi bat dago, 
idazkariak idatzitako aktarekin batera joango dena. 
 
 
 
1.- ALKATETZAKO DEKRETU HAUEN BERRI EMATEA: 2025EKO APIRILAREN 
25ETIK 2025EKO MAIATZAREN 20RA (2025/116 - 2025/130). 
 
Alkatetzak 2025eko apirilaren 25etik 2025eko maiatzaren 20ra bitartean (2025/116 – 
2025/130)  egindako dekretuen berri eman zaie bertaratutakoei. 
 
Zinegotziak jakinaren gainean geratu dira. 

2.- 119/2025 ALKATE DEKRETUA BERRESTEA. 2024KO AURREKONTU LIKIDAZIOA. 

Kontuhartzaileak hartu du hitza, eta dekretuaren inguruko datuak azaldu ditu, diruzaintza 
gerakina zenbatekoa den eta, adierazi du aurten kobragaitzak hobeto aztertu direla eta 
irakurketa errealistago bat egin ondoren aurreko urtean baino kopuru altuagoa atera dela. 
2024ko exekuzioa oso altua izan dela eta uste baino sarrera gehiago izan direla, horren 
ondorioz txostenak aldekoak direla. 
Udalaren egoera ekonomikoa osasuntsua dela adierazten du. 
 
ZINEGOTZIAK JAKINAREN GAINEAN GERATU DIRA. 
 

3.- 120/2025 ALKATE DEKRETUA BERRESTEA. 
 
Alkateak adierazi du, dekretuaren arrazoia: 2026ko irailaren 29a egun baliogabetzat deklaratzea. 
Hori horrela, Irurako Udalaren administrazioarekin zerikusia duen eperen bat, obligazioren bat edo 
eskubideren bat esandako egun horietako batean jausiko balitz, epemuga hurrengo egun balioduna 
izango da. 
 
 

 
ZINEGOTZIAK JAKINAREN GAINEAN GERATU DIRA. 

4.- IRURAKO SAN MIGEL PLAZAKO IRISGARRITASUNA ERABERRITZEA ETA OI-
NEZKOENTZAKO EGOKITZEA PLATAFORMA BAKARREAN, ARGITERIA PUBLIKO-
KO, UR HORNIDURAKO ETA SANEAMENDUKO SAREAK EGOKITU ETA HOBETZEA, 
ETA HIRI-ALTZARIAK BERRITZEKO PROIEKTUA ONARTZEKO PROPOSAMENA. 
 
 

Alkateak hartu du hitza eta proiektuaren orian arteko pausuak azaldu ditu eta lortu nahi 
diren helburuak, gaineratu du Gipuzkoako Urak Kontsortzioari dagokion lan bat ere egiteko 
aprobetxatuko dela. 
Eta obra haundi hau dena batera egiteko arrazoietako bat ekonomikoa izan dela adierazi 
du, ikusita udalaren egoera ekonomikoa ona dela eta proiektua zatika egitea garestiagoa 
izango delako. 

 
 

Honekin batera aurkeztu diren dokumentuak: 
- Memoria 
- Hirigintza inklusiboa 
- Informazio gehigarria 

BOZKETA.- PROPOSAMENA AHO BATEZ ONARTU DA. 
BOZKETA.- 
 
ALDE: Gorka Murua Macuso (Eh bildu), Olaia Nieto Legarra (Eh bildu), Mikel Iturbe Saizar 
(Eh bildu), Idoia Garayalde Goicoechea (Eh bildu), Noelia Lataburu Ortiz (Eh bildu), Ioritz 
Lazcano Aranalde (Eh bildu). 
Gorka Sagarna Larrañaga (EAJ/PNV), Ana Jesus Leunda Gurrutxaga (EAJ/PNV), Begoña 
Tolosa Mendia (EAJ/PNV). 
 

5.- 2025-KALD-000004-00 KREDITU GEHIGARRIAREN ONARPENA. 
 
Alkateak hartu du hitza eta puntua urgentziaz sartzen dela adierazi du eta zergatia EREIN 
2025 dirulaguntzak dela adierazi du, dirulaguntzaren oinarrietan puntu gehiago ematen 
dituzte aurkezten den proiektuak konsignazio ekonomikoa baldin badauka. 
Zinegotzi guztiei bozkatu behar dela adierazi die eta gaia tratatzearen bozketa honako hau 
izan da: 
 
BOZKETA.- GAIA TRATATZEKO PROPOSAMENA AHO BATEZ ONARTU DA. 
BOZKETA.- 
 
ALDE: Gorka Murua Macuso (Eh bildu), Olaia Nieto Legarra (Eh bildu), Mikel Iturbe Saizar 
(Eh bildu), Idoia Garayalde Goicoechea (Eh bildu), Noelia Lataburu Ortiz (Eh bildu), Ioritz 
Lazcano Aranalde (Eh bildu). 
Gorka Sagarna Larrañaga (EAJ/PNV), Ana Jesus Leunda Gurrutxaga (EAJ/PNV), Begoña 
Tolosa Mendia (EAJ/PNV). 
 

 
KREDITU ALDAKETAK 

2025KONT0051 
2025-KALD-000004-00  

Kreditu gehigarriak 

 
KREDITU GEHIGARRIEN PROPOSAMENA 

 

 Udal zerbitzuek dituzten premiei eta obligazioei aurre egiteko, beharrezkoa da hainbat gastu 

berehala egitea. Izan ere, horiek atzeratuz gero sortuko litzatekeen kalteak eragin nabarmena izango 

luke zerbitzuen kalitatean. Aurrekontuaren exekuzioaren arabera, ordea, gastu partidetan ez dago 

nahiko krediturik aipatutako gastuei aurre egiteko. Ondorioz, kredituak sortzeko edo, hala badagokio, 

gehitzeko proposatzen da, ondoko taulako xehetasunaren arabera:  

 

Gastuen 

partida 

Azalpena Kredituak 

Egungoak Aldaketak Behin betikoak 

     1 0000.601.153.20.02 

2025 

 Plazako peatonalizazioa  0,00  857.644,19  857.644,19 

     

     GUZTIRA  0,00  857.644,19  857.644,19 

Kod. Partida Azalpena Zenbatekoa 

    a  2 0000.870.000.00.01 2025  REMANTE DE TESORERIA  830.906,76 

   d  1 0000.643.134.00.01 2025  S. Migel plaza: peatonalizazio 

proiektua 

 26.737,43 

    

   FINANTZAKETA GUZTIRA  857.644,19 

 

KODEEN AZALPENA 

 

 a) Gastu orokorretarako diruzaintzako gerakina. 

 b) Finantzaketa lotua duten gastuetarako diruzaintza gerakina 

 c) Sarrera berri edo handiagoak. 

 d) Kredituen baliogabetze baja. 

 e) Kreditu eragiketak. 

 

 IRURA,  2025eko maiatzaren 27an 

 

 Alkatetza 

IDAZKARI KONTU-HARTZAILEAREN ZIURTAGIRIA 

 

GASTU OROKORRETARAKO DIRUZAINTZA GERAKIN ERABILGARRIA 

 

 Nik,  Irantzu Arrizabalaga Gainzak,  Udaleko Idazkari kontu-hartzailea naizen honek,  2024eko 

aurrekontuaren likidazioa ikusita, eta  2025ko aurrekontuan orain arte egindako kreditu aldaketak 

aztertuta 

Ziurtatzen dut: 

 

Gastu orokorretarako diruzaintza gerakin likido erabilgarria, finantzaketarako baliabide gisa erabili 

litekeena,  1.402.794,83 eurokoa dela, xehetasun honen arabera: 

 

Diruzaintzako gerakina guztira   1.409.933,72 

(-) Kobrantza zalantzagarriko saldoak   7.138,88 

  

(-)Gehiegizko finantzaketa lotua  0,00 

Gastu orokorretarako hasierako diruzaintzako gerakina  1.402.794,83 

(-) Aurreko kreditu aldaketetan erabilitako diruzaintzako gerakina  0,00 

Gastu orokorretarako diruzaintzako gerakin erabilgarria  1.402.794,83 

 

 

 Eta espedientean jasota gera dadin, honako ziurtagiri hau luzatzen dut  Alkatearen aginduz eta 

oniritziz. 

 

 IRURA,  2025eko maiatzaren 27an 

BOZKETA.- PROPOSAMENA AHO BATEZ ONARTU DA. 
 
BOZKETA.- 
ALDE: Gorka Murua Macuso (Eh bildu), Olaia Nieto Legarra (Eh bildu), Mikel Iturbe Saizar 
(Eh bildu), Idoia Garayalde Goicoechea (Eh bildu), Noelia Lataburu Ortiz (Eh bildu), Ioritz 
Lazcano Aranalde (Eh bildu). 
Gorka Sagarna Larrañaga (EAJ/PNV), Ana Jesus Leunda Gurrutxaga (EAJ/PNV), Begoña 
Tolosa Mendia (EAJ/PNV). 
 
 
 

6.- IRURAKO UDAL-LOKALEN ERABILERARAKO ORDENANTZA ONARTZEKO PRO-
POSAMENA. 2025IDAZ0018 
 
Alkateak hatu du hitza eta aurrekariak azaldu ditu eta herritarrek erabiltzen dituzten lokalei erabilera 
arauak ezartzea da helburua. 
 
 
Kultura batzordeak, 2025rko maiatzaren 19an eginiko bileran gai hau aztertu du: 

IRURAKO UDAL-LOKALEN ERABILERARAKO ORDENANTZA 
 
 

Toki-erakundeen ondarearen kudeaketa efizientzia eta ekonomia printzipioen arabera egin behar 
da, eta eraginkortasunez aplikatu behar da, funtzio eta helburu publikoak kontuan hartuz. Toki-
erakundeen ondasunei buruzko legerian jasotako erantzukizuna da, eta alderdi ekonomiko eta 
sozial bikoitzari erreparatu behar zaio. Gaur egun bizilagunak, elkarteak zein eragileak funtsezko 
elementuak dira gizarte parte-hartzaile eta demokratikoa sortzeko eta gizarteak aurrera egiteko. 
Hori dela eta, beharrezkoa da herritarrek parte hartzea, gure udalerriko elkarte-sarea osatzen 
duten elkarte eta herritar erakundeen bitartez, komunitatearen gizarte eta kultura aberastasuna 
mantentzeko eta, era berean, ordezkatzen dituzten gizarte sektoreei eragiten dieten gaiak 
jorratzeko. 
Udalek, herritarrengandik hurbilen dagoen herri-administrazioa diren aldetik, beren jabetzako 
baliabideak eta ondasunak jarri behar dituzte haien esku, elkarte-sare bat sortzen laguntzeko, 
betiere pertsonek beren alderdi solidarioak, sozialak, kulturalak, kirolekoak edo interes orokorreko 
beste edozein motatakoak garatzeko helburuarekin. 

Inguruabar horiek kontuan hartuta, Irurako Udalak elkarte-sarea sustatzeko ekintzak egin nahi ditu, 
herriko elkarteek, eragileek zein herritarrek izan ditzaketen beharrizanei irtenbideak aurkituz, udal-
jabari publikoaren erabilera berezia egiteko baimenak edo udal-ondareari atxikitutako lokalen 
lagapenak ematearen bitartez. Horrela, bada, gizarte intereseko jarduerak egitea sustatu nahi da. 

Araudi honen helburua da Irurako irabazi asmorik gabeko gizarte, kultura, kirol eta gainontzeko 
elkarte eta kolektiboei zein bizilagunei euren jarduera eta batzarrak garatu eta euren estatutuetan 
adierazitako helburuak lortu ahal izateko eremua erraztea eta hori eskuratzeko modua arautzea; 
era berean, eremu hori topalekua izango da eta erreferentzia-gunea gainerako herritar guztientzat. 
Udal-titulartasuneko ondasunak direnez, eta udalerriko hainbat herritarrek, elkartek zein eragilek 
erabili ahal izango dituztenez, Udalak eskumena izango du erabilera-baimenen zein lagapenen 
onuradunak nortzuk izango diren erabakitzeko, betiere irizpide objektiboei jarraituta eta eremuak 
erabilgarri daudela kontuan hartuta. 

Erabilera guztiak, edozein izaera dutela ere, Udalaren eta hartzaileen arteko erantzukidetasun-
printzipioaren arabera arautuko dira uneoro. Administrazio Publikoen Administrazio Prozedura 
Erkidearen urriaren 1eko 39/2015 Legea indarrean sartzeak berrikuntza garrantzitsu bat ekarri du 
xedapen arautzaileen eremuan, lehen aldiz ezarri baititu administrazio publikoek erregelamenduak 
egiteko ahala baliatzeak bete behar dituen printzipioak; era berean, organo eskudunek nahitaez 
bete beharreko zenbait gai ere ezarri ditu. 

Hala, erregelamenduak egiteko ahala baliatzeko ohiko mugez gain (legezkotasun-printzipioa, 
arauen arteko hierarkia, publizitatea), legedi berriak "erregulazio onaren printzipioak" ezartzen 
dizkie administrazio publikoei, eta izen horren barruan biltzen dira honako printzipio hauek: premia, 

eraginkortasuna, proportzionaltasuna, segurtasun juridikoa, gardentasuna eta efizientzia. Horiek 
guztiak Xedapen Orokorren hitzaurrean justifikatu behar dira. Orain arte azaldurikoek justifikatzen 
dute premia- eta efikazia-printzipioak betetzea, baita gardentasun-printzipioa betetzea ere; izan 
ere, printzipio horietan argi eta garbi egiaztatzen da ekimenak eragin duen interes orokorra, lortu 
nahi den helburua argi eta garbi identifikatzea eta hautatutako tresna helburua lortzeko egokia 
izatea. 

Proportzionaltasun printzipioari dagokionez, ordenantza honetan jasotako erregulazioa 
beharrezkoa da herriko bizilagunen, elkarteen eta eragileen premiari erantzuteko, alegia, beren 
jarduera burutzeko behar dituzten lokalak erabili ahal izateko. 

Era berean, prozedura ezberdinak aurreikusten dira, erabileraren ezaugarrien eta ondasunaren 
izaeraren arabera. 

Segurtasun juridikoaren printzipioari dagokionez, hain zuzen ere, ordenantza arautzaile bat egotea 
da segurtasun hori bermatzen duena, esparru arautzaile bat ezartzen baitu, bai Udalarentzat, 
bertan xedatutakoaren arabera jardun behar baitu, bai talde eta pertsona interesdunentzat, horrela 
jakin baitezakete zer baldintza bete behar dituzten lagapen-eskubidea zein baimena izateko, bai 
eta horien baldintzak ere. Beraz, arau-esparru egonkor, aurre-esangarri, integratu, argi eta ziur hori 
egoteak saihestu egiten die arauaren hartzaile diren pertsona eta erakundeei ordenamendu 
juridikoak ondare-ondasunen zein jabari publikoko ondasunen erabilerari dagokionez tokiko 
erakundeei ematen dizkien ahalak baliatzearen ondoriozko diskrezionalitate hutsean oinarritutako 
administrazio jarduera. 
Azkenik, erabilera-lagapen zein erabilera-baimenen prozedura arautzea, lokalen ezaugarrien 
araberako baldintza orokorrak ezartzea eta lagapen zein baimenak Alkatetzak ematea guztiz 
eraginkorra da administrazio prozeduraren eta tokiko ondarearen kudeaketaren ikuspegitik, eta, 
gainera, udal-jarduketan gardentasun printzipioa betetzea indartzen du. 

Aurrekontuaren ikuspegitik, Ordenantza aplikatzeak udal-aurrekontuan duen eragin ekonomikoa 
minimizatu nahi da. 
Horrenbestez, beharrezkoa da arautu gabeko hainbat arlo zehazteko araudia onartzea eta, oro har, 
arauaren sistematika hobetzea. Helburua, azken batean, utzitako lokalen egoera antolatzea da 
batetik, eta erabilera baimendunei zein lagapen-hartzaileei segurtasun juridikoa bermatzea da 
bestetik, eskubideak eta betebeharrak idatziz jasota. 

 

I. TITULUA 

XEDAPEN OROKORRAK 

  

1. Xedea  
Ordenantza honen xedea da irizpideak ezartzea Irurako udalerriaren eremuan, eragileei, 
bizilagunei eta elkarteei egonkortasunerako eta jarraitutasunerako bokazioa duten interes 
publikoko eta sozialeko proiektuak garatu ahal izateko espazio bat ematea xede duten erabilera-
baimenak edo -lagapenak kudeatzea. Horretaz gain, Araudiak arautuko ditu unean uneko 
erabilerak, betiere interes publiko eta sozial bat jarraitzen dutenak. 

  

2. Aplikazio eremua  
Ordenantza honetako arauak aplikatuko zaizkie partikularrek, 4.artikuluan zehaztutako eragileek 
zein elkarteek erabil ditzaketen tokiko eraikin eta udal-instalazioei, baldin eta xede bereko 
ordenantza espezifikorik ez badute edo lokal, eraikin edo udal-instalazioaren erabilera kontratu 
espezifiko baten bidez araututa ez badago.  
Ordenantza honen aplikazio esparrutik kanpo geldituko dira herri jabariko emakidak zein euren 
izaera dela-eta araudi espezifikoa duten lokalen inguruko baimenak eta lagapenak.  

 
3. Erabilera-baimen edo erabilera-lagapenen helburuak 

Erabilera-baimenen zein -lagapenen helburua da legez eratuta dauden eragileei, bizilagunei eta 
elkarteei interes publiko  eta sozialeko jarduerak garatu eta euren estatutuetan adierazitako 
helburuak lortu ahal izateko eremua eskaintzea. 
Era berean, Ordenantza honetan araututako erabilpen-baimenak zein -lagapenak eragile, bizilagun 
eta elkarteak biltzen diren tokien erabilera partekatua bultzatuko dute. 

 
4. Laga daitezkeen eremuak 

Irurako Udalak lokal  hauek lagako dizkie 7. artikuluan adierazitako erabiltzaileei, hala eskatzen 

badute eta beren aukeren barruan: 
-Herri-eskolako ekitaldi aretoa; helbidea: San Migel Plaza. Gehieneko aforoa: 62 pertsona. 

-Ikasteko gela;  helbidea: San Migel Plaza. Gehieneko aforoa:15 pertsona. 
-Musika eskolako kulturgunea; helbidea: Gazte eta Kulturunea eraikina, Pello Arrese-igor kalea 1, 
1. solairua. Gehieneko aforoa: 92 pertsona 
-Eragileen txokoa; helbidea: San Migel Plaza. Gehieneko aforoa: 56 pertsona 

-Udaletxeko ganbara; helbidea: San Migel Plaza 1. Gehieneko aforoa:90 pertsona 
 

• Udalaren titulartasuneko herri jabariko ondasunak, osorik edo zati batean erabiltzeko baimena 
izan dezaketenak. 

• Udal-titulartasunekoak ez diren ondasunak, baldin eta Udalak horien gaineko eskubideren bat 
badu, eta, indarrean dagoen legeriaren arabera, eskubide horren erabilera aipatutako erakundeei 
transferitzea ahalbidetzen badu. 

Alkatetza ebazpen bidez onartuko dira lokalen zerrenda zein euren ordutegia. Aipatutako zerrenda 
zein ordutegia gehitu edo murriztu ahal izango dira, sortutako premia berrien ondorioz eta lokalak 
barnean edo kanpoan geratzearen ondorioz. 
Beharrezkoa izango da berariazko xedapena hartzea zerrendako lokalei alta zein baja emateko 
zein euren deskribapena aldatzeko. 
 

5. Araubide juridikoa 

Jabari publikoko ondasunen kasuan, Udalak ondasun higiezinaren erabilera komun berezia 
egiteko baimena emango du, hori guztia Toki-erakundeen Ondasunen Erregelamendua onartzen 
duen 1372/1986 Errege Dekretuaren 77. artikuluan xedatutakoaren arabera, eta Alkatetzaren 
ebazpen bidez. 

Ondare-ondasunen kasuan, Toki-erakundeen Ondasunen Erregelamendua onartzen duen 
1372/1986 Errege Dekretuaren 92. artikuluan eta hurrengoetan xedatutakoaren arabera lagako da 
higiezina, izaera prekarioan. 

 
6. Erabilera-baimen zein erabilera-lagapen motak  

Udal honek egin ditzakeen erabilera-baimenak zein -lagapenak bi motatakoak izan daitezke:   

• Modu iraunkorreko erabilerak, inola ere hartuko ez direnak alderdietako baten aldeko esku-
bide ekonomiko edo errenta eskubidetzat.  

• Unean uneko izaera dutenak, udal-lokal baten unean uneko erabilerak, jarduera jakin bate-
rako edo  batzuetarako emango dituenak.  
Erabilera-baimenen zein -lagapenen bidez gune bat utziko zaie eragileei, bizilagunei, elkarteei eta 
enpresei. Bertan euren jarduerak garatuko dituzte, onura publikokoak edo interes sozialekoak 
izango direnak, herritarren onurarako lokalen erabilera lagatzeko modu arrunta partekatua izango 
da, betiere horretarako aukera badago. Lagapena esklusiboa izango da aurreko aukera hori ez 
dagoenean, edo Udalak egokitzat jotzen duenean.  
Erabileraren baimena edo lagapena esklusiboa den kasuetan, Udalak lokalen erabilera edo 
erabilgarritasuna gorde ahal izango du unean uneko jarduerak egiteko. 

 
7. Erabiltzaileak 

Lokalak erabili ahal izateko, ezinbestekoa izango da interesatuak jarduteko gaitasuna izatea eta 
eragile edo elkarte interesduna legez eratuta egotea, edota ordezkari identifikatua duen nortasun 
juridikorik gabeko kolektiboa, herritar norbanakoa edo herrian finkatutako enpresa bateko 
ordezkaria (azken bi hauek unean uneko lagapenerako aukera bakarrik izango dute). Elkarteen 
kasuan, Euskadiko Elkarteen Erregistroan inskribatuta egon beharko du. Halaber, eragile eta 
elkarte zein jarduera guztiek irabazi-asmorik ez izatearen baldintza bete behar dute.  
Eragile edo elkarte batek irabazi-asmorik ez duela ulertuko da bere estatutuetan hala agertzen 
denean eta inolako jarduera ekonomikorik garatzen ez duenean, edo, hori garatzean, jarduera 
horren fruitua bere estatutuetan ezarritako interes orokorreko helburuak betetzera bakarrik 
bideratzen denean, zuzeneko edo zeharkako mozkinak bazkideen edo hirugarrenen artean banatu 
gabe. Higiezinean egiten den jardueraren ondoriozko edozein onura entitatera edo haren 
jardueretara itzuli beharko da. Eragileen, bizilagunen zein enpresen kasuan, irizpide berdinak 
aplikatuko dira, nahiz eta  estatuturik ez izan. 
 

8. Erabilpen-baimenaren edo erabilpen-lagapenaren izaera  

Arau orokor gisa, udal-lokalen erabilpen-baimena edo -lagapena doakoa izango da, betiere 
indarrean dauden ordenantza fiskalek jasotzen dutena errespetatuz.  

 
II. TITULUA 

LOKALAK ERABILTZEKO ARAU OROKORRAK 

 
9. Lokalen erabilpen-baldintzak   

1.- Lagapen-hartzaileak edo baimenduak arduraz erabili beharko du laga zaion gune hori eta 
instalazioen erabilera egokiaren ardura izango du. Era berean, erabilpen desegoki baten ondorioz 
gerta litezkeen kalte edo hondatzeen erantzule izango da une horretan gunea erabiltzen ari dena.  
2.- Lagapen-hartzaileak edo baimenduak lagatako lokala erabiliko du soilik eta bakarrik baimena 
eman zaion jarduerarako, eta ezin izango du baimenik gabe bestelako jarduerarik gauzatu.  
3.- Elkartearen zein kolektiboaren xedeak baimen bereziren bat behar badu (Udalarena nahiz 
beste edozein administraziorena), lokalaren erabilera baimendu aurretik baimen hori izan beharko 
du.  

4.- Modu iraunkorreko erabilera-baimen edo -lagapenen kasuan, erabiltzaileak lokala hartu zuen 
egoeran utzi beharko du, okupazioa amaitzen den unean. 
5.- Lagapen-hartzaileek, baimenduek eta/edo bertako jendeak, ez du inolako mendekotasun 
harremanik Udalarekin. Horrela, Udalak, ez zuzenean ez era subsidiarioan, ez du bere gain 
hartuko gerta litekeen kalte material edo moralik.  
6.- Lokalean matxura edo kalteren bat gertatzen bada erabiltzaileak Udalari horren berri emango 
dio berehala erregistro elektroniko edo telefono bidez. Matxura larritzat jotzen bada, Udaleko 
zerbitzu buruari jakinarazi beharko dio berehala telefonoz. 
7.- Lagapen-hartzaileak edo baimenduak ordezkaritza edo bestelako datuak (helbidea, 
telefonoa,...) aldatzen baditu, Udalari jakinaraziko dio, bertako datuak eguneratu ahal izateko. 
8.- Erabiltzaileak bete egin beharko du Irurako Udaleko Euskararen Erabilera Normalizatu eta 
Sustatzeko Udal Plana. Horretarako, lagapen-hartzaileak edo baimenduak euskara edo bi 
hizkuntza ofizialak erabili beharko ditu bai jardueren berri emateko, bai horiek gauzatzen dituzten 
bitartean. Hori horrela, euskaraz edo bi hizkuntza  ofizialetan zabalduko dira herritarrei 
zuzendutako komunikazio guztiak, idatzizkoak (publizitatea, esku programak, iragarkiak, oharrak 
eta abar) zein ahozkoak (megafonia bidezko mezuak, musika, aurkezpenak eta abar).   
9.- Lagapen-hartzaileek zein baimenduek emakumeen eta gizonen arteko aukera berdintasunaren 
printzipioa bete behar dute, elkartearen helburuetan, kideak onartzeko sisteman, 
funtzionamenduan, jardueretan, antolaketan eta estatutuetan.  
10.-Erabiltzaileak dokumentazio, publizitate, irudi edo material orotan, eta bi hizkuntza ofizialetan, 
ahoz zein idatziz, ez du hizkera sexistarik erabiliko, ezta emakumeen diskriminazioa edo 
estereotipo sexista erakusten duen irudirik ere. Halaber, balio hauek sustatu beharko ditu 
emakumeen irudiari dagokionez: berdintasuna, partaidetza orekatua, aniztasuna, baterako 
erantzukizuna eta genero rolen eta identitateen aniztasuna. 
 

10 Baimenik ez duten jarduerak 
Lokalen barnean ezin izango da egin pertsonen berdintasun printzipioen kontra doan jarduerarik. 
Beraz, debekatuta egongo dira indarkeriazko ekintzak edo duintasun pertsonalaren kontrakoak, 
edo pertsona zein taldeak, arraza, sexu, erlijio, iritzi, orientazio sexual edo beste edozein baldintza 
edo inguruabar pertsonal edo sozialen ondorioz baztertzen dituzten ekintzak. 

Erabat debekatuta egongo da lokaletan alkohola eta tabakoa kontsumitzea. 
Ezingo da lokalean sartu ezarria duen eta ordenantza honetako 4.puntuan finkatzen den 
gehieneko aforoa baino pertsona gehiago. 
 

III. TITULUA 

BIZILAGUN, ELKARTE ETA KOLEKTIBO ERABILTZAILEEN BETEBEHARRAK 

 

11. Betebeharrak   

a) Ordenantza honetan ezarritako xedapen eta arauak, zein lagapenaren edo erabilpen-
baimenaren ebazpenean azaldutakoak betetzea.  

b) Arduradun bat izendatzea, instalazioen funtzionamendu egokiaz, lokalaren bilketaz zein 
garbiketaz, ordutegiak errespetatzeaz, jardueraren hondakinak biltzeaz eta ezarritako baldintzak 
errespetatzeaz arduratuko dena. Jarduera adingabeek egiten badute, adinez nagusia den pertsona 

batek izan beharko du arduraduna.  Modu iraunkorreko erabileretan arduraduna elkartearen lehen-
dakaria izango da. Unean uneko izaera duten erabileretan aldiz, erreserba eskaeran ordezkari iza-
era duenak (sinatzen duenak).  

c) Lagapen-akordioan edo baimena jasotzen duen ebazpenean ezarritako erabilera-ordutegiak 
edo Irurako Udalak baimentzen dizkion beste batzuk errespetatzea.  

d) Lagatako edo baimendutako espazioa elkarte edo kolektiboaren helburuetarako erabiltzea, 
bere jarduera programa gauzatuz, baita lagapen-erabakiak edo Udalak baimendu ditzakeenak ere.  

e) Lokalean hirugarrenen inolako merkataritza-publizitaterik ez egitea; publizitatetzat joko da 
zerbitzu eta/edo ondasun higigarri edo higiezinen erosketa/salmenta edo kontratazioa, zuzenean 
edo zeharka, erraztea edo sustatzea helburu duen komunikazio mota oro. 

f) Esleitutako espazioak errespetatzea, baita lokala partekatzen duten beste erakunde edo el-
karte batzuek ere, haien jardueren garapen normala oztopatu gabe. Ezin izango da jardueretarako 
materialik biltegiratu lagapen-hartzaile edo baimendu bakoitzari eskainitako guneetatik kanpo, eta 
gune komunek libre geratu beharko dute.  

g) Erabilera komuneko espazioen xedea errespetatzea.  

h) Lokalak modu arduratsuan zaintzea, baita, oro har, higiezin osoa eta, hala badagokio, altza-
riak ere. 

i) Erabiltzaileek, egitez edo ez-egitez, eragin ditzaketen kalteen erantzukizuna izatea. Jardue-
rak hala eskatzen badu, erantzukizun zibileko aseguru bat izenpetzea edo fidantza bat ezartzea. 

j) Erabilera-ordutegiek dirauten bitartean, bizilagunei enbarazurik ez eragitea eta inguruko la-
saitasuna ez nahastea, indarrean dagoen araudian ezarritako neurriak betez.  

k) Esleitutako espazioak osasungarritasun- eta higiene-baldintza egokietan erabiltzeko gorde-
tzea. 

l) Lokaleko eta eraikineko giltzak zaintzea eta dena ixtea, erabiltzen duen azken erakundea 
denean, lagapen-erabakiak edo baimenak besterik xedatzen ez badu. 

m) Esleitu zaion espazioaren erabilera ez lagatzea hirugarrenei, ez osorik ez zati batean, elkar-
teko kide izan edo ez. 

n) Erabiltzaileen kontrola izatea. 

o) Sor daitekeen edozein anomalia, gorabehera edo arazo berehala jakinaraztea Irurako Uda-
lari.   

p) Lagapena edo baimena iraungi edo ezeztatu ondoren, Irurako Udalari itzultzea espazio eta 
ondasunen  

erabilera, jatorrizko egoeran, erabilerak eragindako higadura kontuan izan gabe.  

q) Udalari uneoro baimena ematea, indarrean dagoen araudia eta erabilera lagatzeko edo 
baimentzeko erabakia betetzen direla ziurtatzeko jarraipen- eta ikuskapen-ahalmena balia dezan, 
guneetarako sarbidea erraztuz eta eskatzen den informazioa eta dokumentazioa emanez.   

r) Beste elkarte edo kolektibo batzuei lokalaren erabilera erraztea, Udalak salbuespen gisa 
baimendutako unean uneko jarduerak garatzeko. 

s) Unean uneko erabileren kasuan, giltza Udalari itzultzea, jarduera amaitu eta egun baliodun 
bateko epean, udaletxeko sarrerako postontzian sartuta. 

 

12. Lagapenen zein erabilera-baimenen amaiera  
Edozein motibo dela-eta lagapena zein erabilera-baimena indarrik gabe utzi ondoren, lagapen-
hartzaileak edo baimenduak lokala egoera ezin hobean utzi beharko du, bere altzari eta material 
guztiak aterata.  

Modu iraunkorreko erabileren kasuan, lokaleko giltzak itzultzeko unean, Udaleko arduradun bat 
erabiltzailearen ordezkariarekin batera joango da lokala ikuskatzera, zein egoeratan dagoen 
aztertu eta erabilera zuzena izan den egiaztatzeko. 

 
IV. TITULUA 

UDALAREN ESKUMEN ETA BETEBEHARRAK  

 

13. Eskumenak   
Udalak uneoro izango du aukera lagatako lokala ikuskatu eta bertan egiten den erabilera eta 
lokalaren egoera egiaztatzeko. 

Lagapen-hartzaileak zein erabilera-baimena duenak baimenik ematen ez badu eta eragozten badu 
ikuskatze lana eta/edo lokalerako sarbidea, audientzia eman ondoren, lokala lagatzeko edo 

erabilpen-baimena emateko erabakia indarrik gabe geratuko da. 
Udalak lagatako lokala erabiltzeko beharra badu, berak izango du lehentasuna. 

 
14. Betebeharrak  

Arau orokor gisa, errespetatu beharko ditu ordenantza hau aplikatzetik eta administrazio publikoen 
ondasunak kudeatzearen eta kontserbatzearen arloan indarrean dagoen legeriatik eratorritako 
udal-betebeharrak. Udalak zuzenean kudeatzen dituen eta erabilera partekatuko araubide bati 
lotuta dauden zentroetan, Udalak erabilera komuneko espazioak edo lokalak osasungarritasun- 
eta higiene-baldintza onenetan gorde beharko ditu.  
Era berean, Udalari dagokio obrak edo jarduketak egitea lokalen egiturazko elementuak 
mantentzeko, konpontzeko edo birjartzeko. Halakotzat hartuko da eraikinaren egiturari, paramentu 
bertikalei nahiz estalkiei eta zerbitzuen kanpoko harguneei eragiten diena.  
Horretaz gain, Udalak ondorengo hauek burutu eta indarrean mantenduko ditu: 

- Kalte edo lapurreten aurrean jarduteko neurriak. 
- Lokalen segurtasuna eta irisgarritasuna bermatzeko neurriak. 

 
15. Erabilera-baimenaren edo erabilera-lagapenaren jarraipena  

Elkarte edo kolektiboaren lan-esparruarekin lotura duen departamentuak baimenaren edo 
lagapenaren jarraipena egingo du, erakunde lagatzailearekin edo baimenduarekin koordinatuta, 
eta, baimenaren edo erabilera-lagapenaren ezaugarriek hala eskatzen dutenean, beste arlo 
batzuetako teknikarien laguntza eskatu ahal izango dute. Jarraipena, besteak beste, honako 
zeregin hauetan egingo da:  

• Lagatako lokal edo higiezinean garatu beharreko proiektua behar bezala garatzen dela 
zaintzea.   

• Proiektua behar bezala garatzeko baldintza material onenak ematea.   

• Sor daitezkeen zailtasun edo arazoei konponbidea ematea, betiere adostasunaren eta ga-
tazkak erakundean konpontzearen alde eginez.  

Bereziki, kontuan hartuko dira ondoko egoera hauetan Irurako Udalak onartutako jarraibideetan 
xedaturiko irizpideak, betiere elkarte edo kolektiboaren lan-esparruarekin lotura duen 
departamenduaren ekimenez: 

a) Lapurreten kasuan, Irurako Udalak onartutako instrukzioan jasotako neurriak jarraituko dira.   
b) Matxura dagoenean edo konponketak egin behar direnean, Irurako  Udalak onartutako proze-

dura jarraituko da. 
 

V. TITULUA 

MODU IRAUNKORREKO BAIMENEN ZEIN LAGAPENEN PROZEDURA 

 

16. Baimenaren edo lagapenaren epea   
Lagapena edo erabilera-baimenaren gehieneko epea lau urtekoa izango da, eta berriztatu ahal 
izango da interesatuak aurrez horrela eskatuz gero, betiere araudi honetako baldintzak betetzen 
baditu.  

Udalak edozein unetan iraungitzat jo ahal izango du prekarioan eginiko lagapena edo erabilera-
baimena, hilabete aurretik interesdunari horrela jakinaraziz gero, inolako kalte-ordainik ordaindu 
behar izan gabe. Kasu horretan, deuseztapenaren aurretik, Udalak entzunaldia eskainiko dio 
interesdunari alegazioak egin ahal izateko. 

 
 17. Eskaera   

Erabilpen-baimenak edo -lagapenak emateko prozedura interesatuaren eskaerarekin hasiko da, 
Udalaren web orrian zein jendearentzako arretarako udal-bulegoan egongo den eskabide eredu 
formalizatuaren bidez, Udalaren Erregistro Orokorrean aurkeztu beharko dena. Horrekin batera, 
honako dokumentazioa erantsi beharko da:  

1. Elkartea ordezkatzen duen pertsonak sinaturiko eskaera.  

2. Entitatearen estatutuen kopia  (halakorik izanez gero).  

3. Entitatearen IFZ/NANaren fotokopia eta eskatzailearen/ordezkariaren NANa. 

4. Ondorengo elementuak jasoko dituen memoria:  

a. Garatuko diren jarduerak eta helburuak, hala nola proposaturiko helburuak. 
b. Lokalaren erabilera hirugarren batzuekin bateragarri egiteko aukera. 

c. Jarduera eremua. 
d. Lortu nahi den erabilera-egutegia eta ordutegia. 

5. Zerga betebeharretan eta Gizarte Segurantzarekiko betebeharretan eguneratuta egotearen 
egiaztagiriak. 

6. Egokitzat jotzen den beste edozein agiri Udalak hala eskatzen duenean. 
Interesdunek hala aitortzen badute, eta ordenantza honetan eskatu zaizkien dokumentuetako 
batzuk Irurako Udalaren esku baldin badaude, eta Udala horren jakitun baldin bada, ez dute horiek 
aurkezteko beharrik izango; horretarako, agiriok zein egun eta sailetan aurkeztu diren adierazi 
beharko da. 
Irurako Udalak, NISAE Nodoaren bidez, beharrezkoak diren egiaztapenak eta kontsultak egingo 
ditu interesdunek administrazioaren esku jarri dituzten datuei buruz. Horregatik, elkar-eragingarriak 
izan daitezkeen datuak eskatzeari utziko zaio, baldin eta interesduna datu horiek erabiltzearen 
aurka agertzen bada berariaz; kasu horretan, dagozkion datuak edo dokumentuak aurkeztu 
beharko ditu. 
Administrazio publikoen arteko datu bitartekaritzarako oinarria urriaren 1eko 39/2015 Legearen 28. 
artikuluan zehazten da, non aitortzen baita herritarrek eskubidea dutela ez aurkezteko edozein 
administraziok egindako dokumentuak, jatorrizko dokumentuak, ezarri beharrekoa den araudiak 
eskatzen ez dituen datuak edo dokumentuak, edo interesdunak aurretik edozein administraziori 
emandakoak. 
Era berean, urriaren 2ko 40/2015 Legearen 155. artikuluak adierazten duena gogora ekarriz, 
administrazioek elkarri lagundu behar diote datu-trukean, eta herritarrei buruzko datuak, haien 
esku daudenak, eman behar dituzte. 
Horren ildotik, Irurako Udalak honako baldintza hauek egiaztatuko ditu, euskara ikasteko 
dirulaguntza eskuratu ahaI izateko, datuen eta beste administrazio batzuen bitartekaritzarako 
plataformaren zerbitzuen bidez (NISAE): 

- Entitatearen IFZ/NANaren fotokopia eta eskatzailearen/ordezkariaren NANa. 

- Zerga betebeharrak egunean izatea. 

- Gizarte Segurantzarekiko betebeharrak egunean izatea. 

Ikusiz gero eskabidea izapidetzeko agiriak falta direla, edo horietan akatsak daudela, hamar egun 
balioduneko epea emango zaio interesdunari hura zuzentzeko edo falta diren agiriak aurkezteko, 
eta jakinaraziko zaio horiek egin ezean haren eskabidean atzera egin duela ulertuko dela. 
 

18. Prozedura 

Dagokion udal-departamentuak eskaera ebaluatuko du eta lokala erabiltzeko baimena ematearen 
edo lagatzearen inguruko proposamena egingo du.  
Departamentuaren eskaera aztertuta, alkateak ebatziko du udal-lokala erabiltzeko baimena 
ematearen edo lagatzearen inguruan. Nolanahi ere, alkateak bidezkotzat jotzen duen erabilera-
araubidea ezarri ahal izango du, ordutegiak zein erabileren bateragarritasunak kontuan izanda.  
 

VI. TITULUA 

UNEAN UNEKO LAGAPENEN ETA ERABILERA-BAIMENEN PROZEDURA 
 

19. Kontzeptua  

Aldi baterako udal-lokal baten lagapena edo erabilera-baimena, unean unekoa, jarduera jakin bat 
edo batzuetarako ematen dena, eta astero edo hilabetero errepika daitekeena, urte baten barruan. 

 
20. Eskaera 

Erabilpen-baimenak edo -lagapenak emateko prozedura interesatuaren eskaerarekin hasiko da, 
Udalaren web orrian zein jendearentzako harrerarako udal-bulegoan egongo den eskabide eredu 
formalizatuaren bidez, Udalaren Erregistro Orokorrean aurkeztu beharko dena. Eskaerak 8 egun 
natural aurretik aurkeztu beharko dira. Horrekin batera, honako dokumentazioa erantsi beharko da: 

1. Elkartea ordezkatzen duen pertsonak sinaturiko eskaera, besteak beste ondorengoak zehaz-
tuko dituena: 
a. Eskaera egiten duen elkarte, bizilagun edo eragilearen datuak. 
b. Ordezkariaren datuak eta jardueraren pertsona arduraduna (ezberdina bada). 
c. Ekintzaren iraupena. 
d. Egin beharreko jardueren zerrenda. 
e. Ekintzaren xede edo helburua. 

2. Egokitzat jotzen den beste edozein agiri Udalak hala eskatzen duenean. 
Interesdunek hala aitortzen badute, eta oinarri hauetan eskatu zaizkien dokumentuetako batzuk 
Irurako Udalaren esku baldin badaude, eta Udala horren jakitun baldin bada, ez dute horiek 
aurkezteko beharrik izango; horretarako, agiriok zein egun eta sailetan aurkeztu diren adierazi 
beharko da. 
Irurako Udalak, NISAE Nodoaren bidez, beharrezkoak diren egiaztapenak eta kontsultak egingo 
ditu interesdunek administrazioaren esku jarri dituzten datuei buruz. Horregatik elkar-eragingarriak 
izan daitezkeen datuak eskatzeari utziko zaio, baldin eta interesduna datu horiek erabiltzearen 
aurka agertzen bada berariaz; kasu horretan, dagozkion datuak edo dokumentuak aurkeztu 
beharko ditu. 
Administrazio publikoen arteko datu-bitartekaritzarako oinarria urriaren 1eko 39/2015 Legearen 28. 
artikuluan zehazten da, non aitortzen baita herritarrek eskubidea dutela ez aurkezteko edozein 
administraziok egindako dokumentuak, jatorrizko dokumentuak, ezarri beharrekoa den araudiak 
eskatzen ez dituen datuak edo dokumentuak, edo interesdunak aurretik edozein administraziori 
emandakoak. 

Era berean, 40/2015 Legearen 155. artikuluak adierazten duena gogora ekarriz, administrazioek 
elkarri lagundu behar diote datu-trukean, eta herritarrei buruzko datuak, haien esku daudenak, 
eman behar dituzte. 
Ikusiz gero eskabidea izapidetzeko agiriak falta direla, edo horietan akatsak daudela, zuzentzeko 
edo falta diren agiriak aurkezteko eskatuko dio Udalak eta jakinaraziko dio horiek egin ezean 
haren eskabidean atzera egin duela ulertuko dela. 
 

21. Prozedura 
Dagokion udal-departamentuak eskaera ebaluatuko du eta lokala erabiltzeko baimena ematearen 
edo lagatzearen inguruko proposamena egingo du. 

Departamentuaren eskaera aztertuta, alkateak ebatziko du, udal-lokala erabiltzeko baimena 
ematearen edo lagatzearen inguruan. Nolanahi ere, alkateak bidezkotzat jotzen duen erabilera-
araubidea ezarri ahal izango du, ordutegiak zein erabileren bateragarritasunak kontuan izanda.  
 

VII TITULUA 
 LAGAPENEN EDO BAIMENEN IRAUNGITZEA  

 

22. Iraungitze-arrazoiak   

Ordenantza honen xede diren Irurako Udalaren lokalak erabilpen-baimenaren edo -lagapenen 
bidez lagako dira. Aipaturikoak iraungi egingo dira lagapena egitea erabaki zuen udal-organoak 
arrazoitutako erabakiaren ondorioz. Honako arrazoiengatik iraungi daiteke erabakia:  

a) Hasierako epea edo bere luzapenak amaitu direlako.  

b) Aldeen arteko adostasunagatik.  

c) Entitateak uko egin diolako.  

d) Azaldu ez diren edo ordenantza honetan ezarritakoaren kontra egiten duten jarduera, zerbi-
tzu edo bestelakoak egin direlako.  

e) Entitatea desegin delako.  

f) Lokala erabiltzeko nahikoa arrazoitutako premia dagoelako, hala eskatzen duten beste zer-
bitzu publiko batzuk emateko.  

g) Irurako Udalak zuen eskubidea besteren titulartasuneko ondasunena iraungi egin delako.  

h) Lokala behar bezala erabili ez delako.  

i) Ordenantza honetan araututako edozein betebehar bete ez delako. 

j) Lagapena edo erabilera-baimena ezeztatzeagatik, zigor baten ondorioz. 
 

23. Erabilera-baimenetik edo erabilera-lagapenetik eratorritako eskubideak  
Erabilera-baimena edo -lagapena adierazitako arrazoiren bategatik iraungiko balitz, erabiltzaileek 
ez lukete inolako kalte-ordain edo konpentsazio ekonomikorik jasotzeko eskubiderik izango.  

 
24. Erabilera itzultzea 

Erabilera iraunkorren kasuan, erabilera baimendu edo lagatzeko erabakia amaitu edo iraungi 
ondoren, erabiltzaileak gehienez ere hilabeteko epean itzuli beharko dizkio Irurako Udalari 
lagatako eremua eta ondasunen erabilera. Hori egin ezean, atzeratzeak eragin ditzakeen kalte eta 

galeren arduraduna izango da. 
 

VIII TITULUA  

ARAU-HAUSTEAK ETA ZIGORRAK  
 

25. Arau-hausteak  

Udaleko departamentuek hala proposaturik, organo eskudunak zigorrak jarri ahal izango dizkie 
erabiltzaileei, ondorengo arau-hausteen ondorioz: 
 Arau-hauste arinak:  
a) Nahita kaltetzea udalaren edo beste erabiltzaile batzuen ondasunak, 150 eurotik beherako 
balioa dutenean.  

b) Eragozpen arinak eragitea gainerako erabiltzaileei, herritarrei edo udaleko langileei. 
Arau-hauste larriak:  

a) Nahita kaltetzea udalaren edo beste erabiltzaile batzuen ondasunak, 150 eurotik gorako eta 
1.000 eurotik beherako balioa dutenean. 
b) Gainerako erabiltzaileen, herritarren edo udaleko langileen duintasunaren edo oinarrizko 
eskubideen aurka egitea edo kalte larriak eragitea. 

c) Bi arau-hauste arin egitea hiruhileko batean. 
d) Ordenantza honetan ezarritako betebeharrak ez betetzea. 

Arau-hauste oso larriak:  
a) Nahita kaltetzea udalaren edo beste erabiltzaile batzuen ondasunak, 1.000 eurotik gorako 
balioa dutenean. 
b) Gainerako erabiltzaileen, herritarren edo udaleko langileen duintasunaren edo oinarrizko 
eskubideen aurka egitea edo kalte larriak eragitea behin eta berriz. 

c) Lokalaren giltzen kopiak udalaren baimenik gabe egitea, edo giltza horiek baimenik ez duen 
hirugarren baten eskuetan ipintzea. 
d) Bi arau-hauste larri egitea hiruhileko batean. 

e) Ordenantza honetan ezarritako betebeharrak behin eta berriz ez betetzea. 
 

Ordenantza honetan tipifikatutako arau-hauste administratiboak epe hauetan preskribatuko dira: 

• Arinak: arau-haustea egin eta sei hilabetera. 

• Larriak: arau-haustea egin eta urtebetera. 

• Oso larriak: arau-haustea egin eta bi urtera. 
Ordenantza honetan adierazitako epeak arau-haustea egin den egunetik hasiko dira zenbatzen. 
Hala ere, arau-hauste jarraituen eta ondorio iraunkorren arau-hausteen kasuan, epeak zenbatuko 
dira, hurrenez hurren, azken arau-haustea egin zen egunetik eta ondorio iraunkorreko egoera 
ezabatu zenetik. 

Preskripzioa eten egingo da interesdunak arau-haustea zigortzera zuzendutako edozein 
administrazio-jarduketaren berri formala duenean, eta preskripzio-epea berriz hasiko da zenbatzen 
prozedura hilabete baino gehiago geldirik badago ustezko erantzuleari egotzi ezin zaion arrazoiren 
batengatik. 

 
26. Zigorrak 

Arau-hausteak honako eran zigortuko dira. 

Arau-hauste arinak: 
a) Ohartarazpena. 

b) Hilabete eta hiru hilabete arteko epean, udalaren lokalak erabiltzeko debekua. 
Arau-hauste larriak: 

a) Gutxienez hilabeteko epean eta gehienez urtebetekoan, udalaren lokalak erabiltzeko debekua. 
Arau-hauste oso larriak: 

a) Lagapena edo erabilera-baimena ezeztatzea, gutxienez urtebeteko epean eta gehienez betiko, 
etorkizunean udalaren lokalak erabiltzeko debekuaz gain. 

 
Arau-hauste oso larriengatik ezarritako zigorrak hiru urtera preskribatuko dira, arau-hauste 
larriengatik ezarritakoak bi urtera, eta arau-hauste arinengatik ezarritakoak urtebetera, zigorra 
ezartzen duen ebazpena administrazio bidean irmo bihurtzen den egunaren biharamunetik 
zenbatzen hasita. 
Preskripzioa eten egingo da betearazpen-prozedura hasten bada, interesduna jakinaren gainean 

dagoela, eta epea berriro amaituko da, baldin eta prozedura hilabete baino gehiagoz geldiarazten 
bada arau hausleari egotzi ezin zaion arrazoiren batengatik.  

 
27. Zigor-prozedura  

Zigor-prozedura honako hauek arautuko dute: 39/2015 Legea, urriaren 1ekoa, Herri 
Administrazioen Prozedura administratibo Erkidearena, 40/2015 Legea, urriaren 1ekoa Sektore 
Publikoko Araubide Juridikoari buruzkoa, hala nola aplika legokiokeenean, otsailaren 20ko 2/1998 
Legea, Euskal Autonomia Erkidegoaren Administrazio Publikoen Zehatzeko Ahalari buruzkoa. 
 

XEDAPEN IRAGANKORRA 

ERABILPEN-BAIMENAK ETA ERABILPEN-LAGAPENAK ORDENANTZARA EGOKITZEA 

 
Ordenantza hau onartu aurretik beren jarduerak egiteko udal-lokalak erabiltzen ari diren eragile, 
bizilagun eta elkarteak, Ordenantza honetan jasotzen den arautegira egokituko dira, indarrean 
sartzen denetik bi urteko epean. Horretarako, Udalak aurretik egindako lagapenak zein erabilera-
baimenak ofizioz egokituko ditu Ordenantza honen xedapenetara, egokiak diren ebazpenak 
emanez. 

 

AZKEN XEDAPENA 

 
Toki-araubidearen Oinarriak arautzen dituen apirilaren 2ko 7/1985 Legearen 70.2 artikuluan 
aurreikusitakoaren arabera, ordenantza hau indarrean sartuko da testu osoa Gipuzkoako Aldizkari 
Ofizialean argitaratutakoan eta 65.2 atalean aipatutako epea amaitu eta gero. Indarrean sartzen 
den unetik aurrera, indargabetuta geratuko dira Ordenantza honen edukiaren kontrako edozein 
udal-xedapen. 

Hori dela eta, Batzordeak honako hau proposatzea erabaki du: 
1.- Onartzea Irurako udal-lokalen erabilerarako ordenantza onartzeko proposamena. 
2.- Irurako Udalaren Osoko Bilkurari aurkeztea, hurrengo batzarraldian, onartu dezan.  
 

Kultura teknikaria O.E. 
Kultura batzordeburua 

 

 
BOZKETA.- PROPOSAMENA AHO BATEZ ONARTU DA. 
 
BOZKETA.- 
ALDE: Gorka Murua Macuso (Eh bildu), Olaia Nieto Legarra (Eh bildu), Mikel Iturbe Saizar 
(Eh bildu), Idoia Garayalde Goicoechea (Eh bildu), Noelia Lataburu Ortiz (Eh bildu), Ioritz 
Lazcano Aranalde (Eh bildu). 
Gorka Sagarna Larrañaga (EAJ/PNV), Ana Jesus Leunda Gurrutxaga (EAJ/PNV), Begoña 
Tolosa Mendia (EAJ/PNV). 
 
 

7.- 2025EUSK0002: 2025EKO LANPOSTUEN ZERRENDAN HIZKUNTZA-
ESKAKIZUNEN IZENDAPENAK EGOKITZEA, BEREIZITA JASOZ, 19/2024 DEKRETU-
AK EZARRITAKO MODUAN, ETA UDAL-ERAIKINETAKO GARBITZAILE LANPOSTUE-
TAN HIZKUNTZA-ESKAKIZUN ASIMETRIKOAK EZARTZEKO PROPOSAMENA ONAR-
TZEA. 
 

Alkateak azaldu ditu aurrekariak:  
 
- 2025eko otsailaren 11n txostena egin nuen 2025eko lanpostuen zerrendan Hizkuntza 
eskakizunen izendapenak egokitzeko, bereizita jasoz 19/2024 Dekretuak ezarritako 
moduan, eta udal-eraikinetako garbitzaile lanpostuetan hizkuntza-eskakizun asimetrikoak 
ezartzeko.  

- Aipatutako 19/2024 Dekretuak, otsailaren 22koak, Euskal Sektore Publikoan euskararen 
erabilera normalizatzekoak, bere xedapen iragankorretan ezartzen du euskal sektore 
publikoko entitateen lanpostu-zerrendetan hizkuntza-eskakizunen izendapena egokitzeko 
betebeharra. Beraz, Irurako Udalak 2025eko lanpostu-zerrenda onartu behar du, 
lanpostuen hizkuntza-eskakizunen izendapenak egokituz.  
 
- Bestalde, Irurako Udalak beharra ikusi zuen lanpostuen zerrendako udal-eraikinetako 
garbitzaile lanpostuetan hizkuntza-eskakizun asimetrikoak ezartzeko, eta lanpostu horiei 
dagozkien funtzioak kontuan izanik eta ikusita ez dutela idatzizko produkziorik, otsailaren 
11ko txostenean proposatu nuen hizkuntza-eskakizuna asimetrikoki adieraztea:  
IDAZMENA ETA IRAKURMENA  A2 MINTZAMENA ETA ENTZUMENA  B1  
 
- Era berean, 2025eko otsailaren 11n, Eusko Jaurlaritzako Kultura eta Hizkuntza Politika 
Saileko Herri Administrazioetan Hizkuntza Normalizatzeko Zuzendaritzari eskatu zitzaion 
Irurako Udaleko lanpostu zerrendan proposatutako aldaketei buruzko aginduzko txostena 
(1541-1055301 esp. zk.).  
 
- 2025eko otsailaren 20an jaso zuen Irurako Udalak Eusko Jaurlaritzaren aginduzko 
txostena, honako hauek aipatuz:  
 
1. Zuzendaritza horrek ez diola eragozpenik ikusten Udalak eraikinetako garbitzaileen 
lanpostuetarako proposatutako hizkuntza-eskakizunari.  
2. Otsailaren 22ko 19/2024 Dekretuan ezarritako prozedurari jarraituz, txosten hau jaso 
ondoren, Irurako Udaleko gobernu-organo eskudunak hartu beharko duela 36.1 artikuluan 
ezarritako erabakia egindako proposamenaren gainean. 
 
 

PROPOSAMENA 
 Ikusita Irurako Udalak jaso duela Eusko Jaurlaritzaren aginduzko txostena, Irurako 
Udaleko gobernu-organo eskudunak honakoak erabaki beharko ditu, 19/2024 Dekretuak 
bere LEHENENGO XEDAPEN IRAGANKORREAN eta 36.1 artikuluan ezartzen duen 
moduan:  
LEHENENGOA. Gipuzkoako Aldizkari Ofizialean argitaratzea 2025eko lanpostu-zerrendako 
hizkuntza-eskakizunen izendapen berriak.  
BIGARRENA. Gipuzkoako Aldizkari Ofizialean argitaratzea 2025eko lanpostu-zerrendako 
udal-eraikinetako garbitzaileen bi lanpostuen hizkuntza-eskakizun asimetrikoak, hizkuntza-
eskakizun horiek lanpostu horiek bete behar dituzten funtzioetara egokitzen direlako. 
 

Izena HE II HE UM 

Udal eraikinetako garbitzailea A2 B1 

 
 
BOZKETA.- PROPOSAMENA AHO BATEZ ONARTU DA. 
 
BOZKETA.- 
ALDE: Gorka Murua Macuso (Eh bildu), Olaia Nieto Legarra (Eh bildu), Mikel Iturbe Saizar 
(Eh bildu), Idoia Garayalde Goicoechea (Eh bildu), Noelia Lataburu Ortiz (Eh bildu), Ioritz 
Lazcano Aranalde (Eh bildu). 
Gorka Sagarna Larrañaga (EAJ/PNV), Ana Jesus Leunda Gurrutxaga (EAJ/PNV), Begoña 
Tolosa Mendia (EAJ/PNV). 

8.- GALDE-ERREGUAK. 
 

EAJ-PNVko Begoña Tolosa zinegotziak 125/2025 Kreditu txertaketaren Alkate Dekretuaren 
(2025KONT0048) inguruan zalantzak sorrarazten dizkio Idazkari-Kontuhartzaileari eta 
kontsulta egin ondoren erantzungo diola erantzun dio. 
 
Gaineratu du kreditu aldaketen hurrenkera ez doala ordenatuta eta egin diren guztien 
zerrenda eskatu du. Kontuhartzaileak bidaliko diola adierazi dio. 
 
Begoñak gaineratu du, 123/2025 etxezarreta etxeari buruzko dekretuan aurrekontuan jaso 
gabeko gastuak daudela eta hori pentsatzen duela kreditu aldaketa bidez egikaratuko dela. 
 
Kontuhartzaileak berriro ere azalpenak bidaliko dizkiola adierazi du. 
 

Alkateak batzarraldia bukatutzat eman du arratsaldeko 19:20tan eta bilera agiri hau 
jaso da, alkateak izenpetuz eta nik, idazkariak, ziurtatuz.  

EKS | CSV:  ESKU3377b22a-72ef-485f-afca-ed1b46937289

Egiaztatu dokumentu honen osotasuna eta sinadura hurrengo URL edo QR kodean sartuz: https://udal.egoitza.gipuzkoa.eus?De=04610

Compruebe la integridad y firma de este documento, accediendo a la siguiente URL o código QR: https://udal.egoitza.gipuzkoa.eus?De=04610

https://udal.egoitza.gipuzkoa.eus?De=04610
https://udal.egoitza.gipuzkoa.eus?De=04610
https://udal.egoitza.gipuzkoa.eus?De=04610

		2025-10-23T10:56:33+0200


		2025-10-23T11:23:42+0200




